
HYRJE

Ky material synon të japë një panoramë të prirjes së aktivitetit kreditues në 
vend. Për të përmbushur këtë qëllim, në të analizohen të dhënat monetare, si 
dhe kushtet e kreditimit, bazuar në Vrojtimin e Aktivitetit Kreditues. Pjesë e këtij 
materiali është edhe një përmbledhje e zhvillimeve të fundit të aktivitetit kreditues 
në disa nga vendet e Evropës Qendrore dhe Juglindore (EQJL). 

Statistikat kryesore të analizuara në material janë: a) të dhënat për aktivitetin 
kreditues të bankave për sektorin privat të ekonomisë; b) të dhënat cilësore të 
marra nga Vrojtimi i Aktivitetit Kreditues (VAK); c) statistikat për normat e interesit 
të kredisë, si në monedhën vendase ashtu edhe në euro; d) të dhënat monetare 
për vëllimin e kredisë për vendet e rajonit. Vendet e përfshira në analizë janë: 
Bullgaria (BU), Kroacia (CR), Rumania (Ro), Serbia (Sr), Polonia (Pl), Hungaria 
(Hu), Republika Çeke (CZ), Republika e Maqedonisë së Veriut (RMV). 

Të dhënat e kredisë merren nga bilancet e bankave dhe i referohen financimit të 
bankave vendase për sektorin privat rezident - bizneseve dhe individëve. Ndryshe 
nga më parë, analiza e portofolit të kredisë bazohet në setin e ri të informacionit 
të përgatitur nga Departamenti i Statistikave në linjë me metodologjinë e BQE për 
flukset “reale” të kredisë- të pastruar si nga lëvizjet e kursit të këmbimit ashtu edhe 
nga kreditë e nxjerra nga bilanci. Si pasojë e ndryshimeve metodologjike, vlerat 
aktuale janë më të larta se normat e rritjes së analizuar deri më sot. Pavarësisht 
ndryshimeve, të dyja seritë tregojnë ecuri të njëjtë në kohë të kreditimit.

Materiali mbulon të dhënat e disponueshme deri më 22 prill 2022, të cilat 
përfshijnë të dhënat monetare dhe financiare në vend, deri në muajin mars 
2022, dhe të dhënat e Vrojtimit të Aktivitetit Kreditues për tremujorin e parë të 
vitit 2022. Të dhënat e kredisë për vendet e rajonit janë deri në muajin shkurt 
2022. 

PËRMBLEDHJE

Zhvillimet në portofolin e kredisë për sektorin privat në tremujorin e parë të vitit 2022, 
tregojnë se:

•	 Kredia	për	biznese	është	rritur	me	ritme	të	qëndrueshme.	Ajo	është	mbështetur	
nga kreditimi në valutë, i cili ka kompensuar ngadalësimin e kredisë në lekë. 
Bankat kanë shtrënguar standardet vetëm për bizneset e vogla dhe të mesme, 
ndërkohë që kërkesa e tyre për financim vijon të jetë e lartë. Nga ana tjetër, 
biznesi i madh ka shfaqur një portofol të pandryshuar me fundin e vitit 2021. 

•	 Kredia	për	 individë	ka	shfaqur	përmirësim	të	ritmeve	 të	rritjes,	në	përgjigje	si	
të lehtësimit të mëtejshëm të standardeve të kreditimit, ashtu edhe të rritjes së 
kërkesës. Kjo kërkesë është shoqëruar edhe me rritjen e kreditimit në valutë të 
individëve, krahas financimit në lekë, i cili ka ruajtur norma të larta rritjeje. 

•	 Bankat	kanë	 lehtësuar	kushtet	e	kreditimit	për	 individët	dhe	 i	kanë	shtrënguar	
ato për bizneset në tremujorin e parë të vitit. Kjo ecuri vjen në reflektim të rritjes 
së pasigurisë, si në lidhje me çmimet në tregjet ndërkombëtare, ashtu edhe me 
ndikimin e konfliktit Rusi- Ukrainë.

•	 Normat	e	 interesit	për	kreditë	e	reja	në	 lekë	 janë	rritur	 lehtas	në	 tremujorin	e	
parë të vitit, si për bizneset, ashtu dhe individët. Pavarësisht kësaj, ato mbeten 
në nivele të ulëta, duke konfirmuar kushte financiare përgjithësisht favorizuese 
për investimet dhe konsumin. Ambienti monetar dhe financiar është karakterizuar 
nga prime të përmbajtura rreziku. 

•	 Kredia	për	sektorin	privat	ka	shfaqur	një	ecuri	të	mirë	në	thuajse	të	gjitha	vendet	
e rajonit. Rritja vjetore e saj është përshpejtuar në dy muajt e parë të vitit, si për 
bizneset, ashtu edhe për individët. Vendet e Ballkanit vijojnë të kenë një rritje më 
të lartë të kredisë krahasuar me vendet e Evropës Qendrore. Konflikti Rusi-Ukrainë 
dhe rritja e lartë e çmimeve rrezikojnë pritjet për vazhdimësinë e këtyre trendeve 
në muajt e ardhshëm të vitit.

1. KREDIA PËR BIZNESE 

Zgjerimi i portofolit të kredisë për biznese ka vazhduar me norma të 
qëndrueshme rritjeje. Ai është mbështetur nga kreditimi në valutë, i cili ka 
kompensuar ngadalësimin e kredisë në lekë, të lidhur kryesisht me segmentin 
e biznesit të vogël e të mesëm. Këto zhvillime mund të kenë reflektuar uljen 
e besimit të bizneseve në këtë segment, pasigurinë e krijuar prej konfliktit në 
Ukrainë, si dhe përdorimin e alternativave të tjera të financimit. Gjithashtu, 
edhe bankat kanë perceptuar shtim të rrezikut për këtë nëngrup dhe kanë 
shtrënguar politikat e tyre të kreditimit. 
 
Kredia për biznese ka shfaqur norma të qëndrueshme rritjeje gjatë tremujorit 
të parë të vitit 2022, ku rritja vjetore prej 10.8% ishte pranë rritjes mesatare 
të vitit 2021. Bankat kanë rritur financimin në valutë të bizneseve, veçanërisht 
në euro - segment i cili ka shfaqur përmirësimin më të madh. Kështu, kredia në 
valutë shënoi një rritje dyshifrore, prej 14.5%, ose rreth dy herë më shumë se 
rritja e saj në vitin e kaluar. Kjo kredi dominon portofolin e kredisë për biznese, 
me 57%, pjesa më e madhe e të cilëve kanë të ardhura në valutë. Rritja e 
kredisë në valutë u mbështet nga kërkesa e shtuar e bizneseve për blerjen e 
mallrave jashtë, në kushtet e rritjes së shpejtë të çmimeve dhe pasigurisë që 
solli fillimi i konfliktit në Ukrainë. Po kështu, edhe likuiditeti i bollshëm i bankave 
në valutë si rrjedhojë e rritjes së qëndrueshme të depozitave në monedhë të 
huaj, është një tjetër faktor në mbështetje të kreditimit në valutë. 

Norma e rritjes së kredisë në lekë për biznese është ngadalësuar dukshëm, 
në 5.4%. Përdorimi i burimeve alternative të financimit, përkeqësimi i besimit 
dhe rritja e pasigurisë tek bizneset e vogla dhe ato të mesme duken se kanë 
ulur kërkesën për financim në monedhën vendase. Bizneset e vogla dhe të 
mesme, për vetë natyrën e biznesit të tyre, e kryejnë aktivitetin kryesisht në 

Gra�k 1. Kredia për biznese sipas monedhës 

Burimi: Banka e Shqipërisë.

lekë dhe rreziku i kursit të këmbimit dhe pasiguria e lartë e krijuar mbas fillimit 
të konfliktit Rusi - Ukrainë kanë ndikuar edhe në shtrëngimin e standardeve për 
këtë grup nga bankat1. Gjithashtu, edhe përfundimi i skemave mbështetëse për 
kreditimin në lekë - sikurse ishin garancitë sovrane - ka ndikuar në ngadalësimin 
e kreditimit në lekë. Këto dinamika janë reflektuar në një peshë disi më të ulët 
të kredisë në lekë ndaj totalit të kredisë së bizneseve, në 43%. Në raport ndaj 
totalit, kredia për biznese zë rreth 63.7%, lehtësisht më pak se një vit më parë. 

Tremujori i parë i vitit regjistroi një rritje të lehtë të interesave të kredisë së re në 
lekë për bizneset. Ndryshimet ishin në vlera minimale, ndonëse të pranishme 
prej dy tremujorësh tashmë. Përtej luhatshmërisë që i karakterizon interesat e 
kredisë, niveli i tyre mbetet afërsisht i njëjtë me ato të një viti më parë. Ecuri 
të njëjtë kanë treguar edhe interesat e kredive në euro, ndryshimet e të cilave 
kanë qenë lehtësisht më të mëdha, me luhatje të theksuara në kategori të 
veçanta. Niveli aktual i tyre ka rezultuar lehtësisht më lart se ai i tremujorëve 
të mëparshëm. 

Normat e interesit të kredisë për bizneset regjistruan një rritje të lehtë në 
tremujorin e parë të këtij viti. Norma mesatare e interesit për këtë segment 
rezultoi 5.8%, nga 5.7% që ishte në tremujorin paraardhës dhe nga 5.5% 
që shënonte mesatarisht dy vitet e fundit. Pavarësisht zhvillimeve të fundit, 
interesat e aplikuara nga bankat evidentojnë prime të qëndrueshme rreziku 
dhe përqasje pozitive të bankave ndaj ekonomisë. Analiza sipas segmenteve 
të vëllimit të kredisë tregon një rritje të lehtë të interesave tek segmenti i kredive 
mbi 35 mln lekë. Norma mesatare e kësaj kategorie rezultoi 5.9% nga 
5.6% që ishte mesatarisht në dy tremujorët paraardhës. Vlera e këtij tremujori 
reflekton kryesisht rritjen e interesave për këtë segment në muajin shkurt dhe 
përkatësisht tek segmenti mbi 140 mln lekë. Analiza sipas periudhës së fiksimit 

1  Për informacion më të detajuar, lutemi referojuni rubrikës mbi vrojtimin e aktivitetit kreditues në 
linkun: https://www.bankofalbania.org/Politika_Monetare/Vrojtimet/Vrojtimi_i_aktivitetit_
kreditues.

Gra�k 2. Kredia për biznese sipas monedhës: dinamikat afatgjata dhe 
afatshkurtra

Burimi: Banka e Shqipërisë.

fillestar të normës së interesit2 tregon një ecuri rritëse të normës afatshkurtër të 
interesit (e ndryshueshme ose e fiksuar për vitin e parë të kredisë) prej mëse 
një viti. Përtej luhatshmërisë mujore të diktuar nga pesha e kredive të veçanta 
të lëvruara ndaj sektorëve specifikë, interesi i kësaj kategorie (6.5%) rezultoi 
dukshëm më lart se mesatarja e vitit të kaluar (5.6%).

Ndërkohë, muajt e fundit kanë shënuar lehtësim të kostos së kredisë afatmesme 
në lekë. Norma e interesit e kësaj kategorie (normë fillestare interesi e fiksuar 
nga 1 deri në 5 vjet) shënoi 5.9% nga 6.9% dhe 6.5% që ishte përkatësisht 
në tremujorin e kaluar dhe vitin 2021. Ecuria e interesave tek kategoritë 
që shkojnë përtej afatit të shkurtër (mbi një vit) sugjeron se bankat nuk kanë 
ndryshuar pritjet ndaj inflacionit në muajt e parë të vitit.

Interesi i kredisë në euro i bizneseve regjistroi një rritje të lehtë këtë tremujor, 
duke rezultuar 4.9% nga 4.6% që ishte një tremujor më parë dhe nga 4.5% 
në vitin 2021. Ashtu si tek kredia në lekë, interesat e kredisë këtë tremujor 
u rritën kryesisht tek segmenti mbi 0.25 mln euro. Të dy segmentet mbi këtë 
vlerë përafrojnë kreditë ndaj biznesit të mesëm dhe të madh dhe vlera 5.0% 
e shënuar këtë tremujor e afron me nivelet e vërejtura në vitin 2020. Interesat 
për biznesin e vogël ndërkohë kanë shënuar ulje margjinale. Analiza sipas 
periudhës së fiksimit të normës së interesit këtë tremujor evidenton rritjen e 

2 Periudha e fiksimit nënkupton periudhën për të cilën norma e interesit të kredisë është fikse dhe 
nuk ndryshon. Një kredi mund të jepet: a) me normë interesi të ndryshueshme, b) për disa 
periudha fikse dhe më pas e ndryshueshme, ose c) fikse, përgjatë gjithë afatit të maturimit të saj. 
Për qëllim të kësaj analize, norma e interesit për kreditë e dhëna me normë të ndryshueshme 
dhe për ato me normë fikse deri në një vit është quajtur normë afatshkurtër; ajo për kreditë e 
dhëna me normë fikse mbi një vit dhe deri në 5 vjet është quajtur normë afatmesme; ajo për 
kreditë e dhëna me normë fikse mbi 5 vjet është quajtur normë afatgjatë. Në këtë mënyrë, 
koncepti afatshkurtër/afatgjatë lidhet me kohën në të cilën norma e interesit të kredisë është 
e pandryshuar apo fikse, dhe jo me maturitetin e kredisë.

Gra�k 3. Ecuria e normave të interesit për kreditë në lekë për bizneset

Burimi: Banka e Shqipërisë.

interesit tek kreditë me normë fillestare të fiksuar mbi një vit. Ajo rezultoi 4.9% 
këtë tremujor nga 4.5% tremujorin e kaluar dhe 4.4% në vitin 2021.

Kushtet joçmim janë shtrënguar për bizneset, duke konfirmuar një përqasje më 
të kujdesshme të bankave ndaj financimit të tyre, veçanërisht ndaj biznesit të 
vogël e të mesëm.

Bankat tregtare ndoqën politika më të kujdesshme kreditimi kundrejt bizneseve 
në tremujorin e parë të vitit 2022. Kujdesi i shtuar i bankave u shfaq veçanërisht 
në miratimin e kredive të reja për segmentin e biznesit të vogël e të mesëm. 
Faktorët e rrezikut që kanë konturuar politikat shtrënguese të huadhënies lidhen 
me rritjen e çmimeve në tregjet e huaja e të brendshme, si edhe me pasiguritë 
që mund të përçohen në ekonominë e brendshme nga zgjatja e konfliktit Rusi-
Ukrainë. Politikat shtrënguese të kreditimit për bizneset u reflektuan në standarde, 
kushte e terma më të shtrënguara, si edhe në rritje të numrit të refuzimeve në 
raport me totalin e aplikimeve për kredi. 

Gra�k 4. Ecuria e normave të interesit për kreditë në euro për bizneset 

Burimi: Banka e Shqipërisë.

Gra�k 5. Kushtet joçmim për kreditë e reja të bizneseve

Për informacion më të detajuar, lutemi referojuni rubrikës mbi vrojtimin e aktivitetit kreditues në linkun: 
https://www.bankofalbania.org/Politika_Monetare/Vrojtimet/Vrojtimi_i_aktivitetit_kreditues/.

Burimi: Banka e Shqipërisë, llogaritje të sta�t.

Krahas shtimit të marzheve, kryesisht në kreditë me rrezik, bankat i shtrënguan 
kushtet e termat e përgjithshëm të kreditimit edhe nëpërmjet miratimit të kredive 
në madhësi më të ulëta nga ajo e kërkuar prej bizneseve, si edhe duke shtuar 
numrin e kushtëzimeve në marrëveshjet e nënshkruara mes palëve. Ofrimi i 
mundësisë për zgjatjen e maturitetit maksimal të kredisë ishte i vetmi instrument 
që ndikoi bizneset në kahun lehtësues të kushteve e termave të kreditimit. 

2. KREDIA PËR INDIVIDË

Bankat kanë vijuar të financojnë individët me ritme të larta. Zgjerimi i 
portofolit të kredisë është mbështetur si nga kredia në lekë, ashtu edhe ajo 
në valutë. Bankat kanë vijuar të lehtësojnë kushtet e kreditimit për të dy 
segmentet, por kërkesa ka qenë ndjeshëm më e lartë për kredinë për banesa. 
Zhvillimet në tregun e banesave kanë mbështetur rritjen e kësaj kredie. 

Portofoli i kredisë për individë ka vazhduar të shfaqë norma të larta rritjeje, 
prej 16.3%, nivel ky më i larti i dekadës së fundit. Prej mëse një viti, kredia 
për individë po rritet me ritme të larta, e ndikuar si nga rigjallërimi i konsumit 
në ekonomi, ashtu edhe nga kërkesa për blerje banesash si për strehim, edhe 
për investim. Gjithashtu, konkurrenca e shtuar mes bankave në veçanti për 
këtë segment ka bërë që standardet e kreditimit të jenë në kahun lehtësues, 
normat e interesit në nivele të ulëta dhe, kërkesa për financim në nivel të lartë. 

Karakteristikë e tremujorit të parë është rritja e kreditimit në valutë për individët, 
e cila për herë të parë në vitet e fundit u rrit pak më shumë se sa kreditimi 
në lekë. Kështu, kredia në valutë u rrit mesatarisht me 17.4% vit mbi vit. 
Paralelisht, kreditimi në lekë i individëve ka ruajtur normat e rritjes prej 14.7%, 
duke qëndruar pranë mesatares së vitit 2021. Pavarësisht zhvillimeve në afat 
të shkurtër, portofoli i kredisë për individë vijon të dominohet nga kreditimi 
në lekë, kredi e cila përbën 65% të totalit të portofolit. Ndjekja e politikave 
të kujdesshme të bankave për përputhjen e monedhave të të ardhurave të 
individëve me monedhën e kredisë, së bashku me ndërgjegjësimin e individëve 
për rrezikun ndaj kursit të këmbimit, kanë qenë faktorët kryesorë që kanë sjellë 
këtë tablo. 

 

Gra�k 6. Kredia për individë sipas monedhës: struktura

Burimi: Banka e Shqipërisë.

Norma e interesit e kredisë për individë, këtë tremujor, është rritur lehtas për 
kreditë në lekë, ndërsa nuk ka ndryshuar për ato në euro. Interesat e kredisë 
në lekë treguan prirje rritëse kryesisht tek financimi i konsumit, ndërkohë 
që normat e interesit për kreditë hipotekare nuk kanë ndryshuar për të dyja 
monedhat. Ashtu si për bizneset, edhe për individët, interesat e kredisë 
vijojnë të luhaten në nivele të ulëta, duke luajtur rol mbështetës dhe stimulues 
në financimin e konsumit edhe në blerjen e banesave. 

Norma mesatare e interesit për kreditë në lekë për individët u rrit lehtas këtë 
tremujor, duke shënuar 6.5% nga 6.0% që ishte një tremujor më parë. Rritja e 
interesave reflektoi rritjen e tyre tek kreditë konsumatore dhe ishte e pranishme 
që prej muajit janar. Interesat e kredisë hipotekare, ndërkohë, janë luhatur në të 
njëjtat nivele me tremujorin e kaluar (3.6%). Prej mëse një viti kjo normë luhatet 
poshtë nivelit 4.0%, por dinamika mujore e këtij fillimviti evidenton një prirje të 
lehtë rritëse (nga 3.4% në janar në 3.9% në muajin mars). Analiza sipas fiksimit 

Gra�k 7. Kredia për individë sipas monedhës: dinamika afatshkurtër 
dhe afatgjatë 

Burimi: Banka e Shqipërisë.

0.0

4.0

8.0

12.0

2019T1

2019T2

2019T3

2019T4

2020T1

2020T2

2020T3

2020T4

2021T1

2021T2

2021T3

2021T4

2022T1

Ndryshimet tremujore (miliardë lekë)

Lekë Valutë

 4.00

 8.00

 12.00

 16.00

 20.00

2019M
01

2019M
05

2019M
09

2020M
01

2020M
05

2020M
09

2021M
01

2021M
05

2021M
09

2022M
01

2022M
03

Ndryshimet vjetore (në %)

Lekë Valutë Kredi për individë

Gra�k 8. Ecuria e normave të interesit për kreditë në lekë për individët

Burimi: Banka e Shqipërisë.

fillestar të interesit tregon se kategoria me normë të fiksuar deri në 1 vit nuk ka 
ndryshuar primet, ndërkohë që kategoria me interesa të fiksuara nga 1 deri 10 
vjet ka regjistruar një rritje të lehtë, veçanërisht në afatin mbi 5 vjet. 

Norma mesatare e kredive në euro për individë regjistroi një ulje minimale në 
tremujorin e parë të vitit, duke rezultuar 3.8% nga 3.9% që ishte në tremujorin 
paraardhës. Interesat e kredisë këtë tremujor reflektojnë uljen margjinale të 
tyre tek kredia hipotekare. Ndërkohë, ashtu si tek kredia në lekë, interesat 
e kredisë konsumatore rezultuan në rritje këtë tremujor. Brenda kategorisë së 
kredisë për shtëpi, interesat kanë regjistruar ulje (margjinale) si për kredinë me 
normë të fiksuar deri një vit, ashtu edhe për ato me fiksim norme interesi mbi 
një vit. Diferenca midis interesit të kredisë hipotekare në lekë dhe asaj në euro 
këto muaj vijon të jetë minimale. 

Kushtet e termat e kreditimit në kreditë e reja akorduar individëve u lehtësuan 
më tej 

Gra�k 9. Ecuria e normave të interesit për kreditë hipotekare në euro për 
individët

Burimi: Banka e Shqipërisë.

Gra�k 10. Kushtet joçmim për kreditë e reja të individëve

Burimi: Banka e Shqipërisë; bankat e vendeve të rajonit; BEI - Vrojtimi i Aktivitetit Kreditues në vendet e 
EQJL-së; llogaritje të sta�t.

Ndryshe nga bizneset, bankat preferuan të lehtësonin kushtet e ofertës për 
individët, si në kreditë konsumatore, ashtu edhe ato hipotekare. Politikat 
lehtësuese të kreditimit për individët u shprehën në standarde, kushte e terma 
kreditimi më të relaksuara, si edhe në raport më të ulët të kredive të refuzuara 
nga ana e bankave. Elementi që diktoi lehtësimin e kushteve e termave 
të përgjithshëm të kreditimit ishte zgjatja e maturitetit maksimal të kredisë. 
Elementet e tjera të kredisë joçmim mbetën thuajse të pandryshuara krahasuar 
me një tremujor më parë. 

Gra�k 11. Kredia për sektorin privat në rajonin e EQJL-së

Burimi: Banka e Shqipërisë; bankat e vendeve të rajonit; llogaritje të sta�t.

3. TENDENCAT E KREDITIMIT NË VENDET E 
RAJONIT3

Kredia për sektorin privat ka vijuar trendet pozitive të rritjes edhe gjatë dy 
muajve të parë të vitit 2022. Rritja vjetore e saj është përshpejtuar në shumicën 
e vendeve, si për bizneset, ashtu edhe për individët, ku vendet e Ballkanit kanë 
shënuar në vazhdimësi një performancë më të mirë krahasuar me vendet e 
Evropës Qendrore. Konflikti Rusi-Ukrainë dhe rritja e lartë e çmimeve rrezikojnë 
pritjet për vijimin e këtyre trendeve në muajt e ardhshëm të vitit.

Momenti pozitiv i kreditimit të sektorit privat të ekonomisë, pas krizës së 
induktuar nga COVID-19, është mbartur edhe në muajt e parë të vitit 2022. 
Rritja vjetore e tij regjistroi mesatarisht 8.1% në këta dy muaj, nga 7.4% 
që ishte në tremujorin e fundit të vitit të kaluar. Performanca e mirë ka qenë 
përgjithësisht me bazë të gjerë, si në terma gjeografikë, ashtu edhe sipas 
sektorit përfitues të financimit. Ecuria e kredisë vijon të shfaqë rritje më të 
shpejtë në vendet e Ballkanit, ndër të cilat vetëm Kroacia dallon për ritme 
ende të ulëta të rritjes së kredisë. 

Me kapërcimin gradual të vështirësive ekonomike si rrjedhojë e kufizimeve të 
lidhura me pandeminë, viti që kaloi u karakterizua nga një rritje e kërkesës 
për kredi, si nga bizneset, ashtu edhe nga individët; si për qëllime investimi, 
ashtu edhe për financimin e nevojave për likuiditet dhe të konsumit. Kjo rritje e 
kërkesës u akomodua nga bankat nëpërmjet lehtësimit të kushteve të kreditimit. 

3 Në këtë analizë përfshihen 9 vende të rajonit të Evropës Qendrore dhe Juglindore: Shqipëri, 
Maqedoni e Veriut, Kroaci, Serbi, Bullgari, Rumani, Çeki, Poloni dhe Hungari. Stoku i kredisë 
për sektorin privat është i rregulluar për efektin e kursit të këmbimit. Nisur nga luhatjet e mëdha 
të normave të inflacionit në muajt e fundit, në këtë analizë, stoku i kredisë nuk është deflatuar 
me inflacionin, pasi mund të paraqesë mesazhe të shformuara për ecurinë e kredisë në afat 
të shkurtër.

Deri në fund të vitit 2021, pritjet ishin që kjo tablo të mbartej edhe në pjesën 
e parë të këtij viti4. Por, me përshkallëzimin e konfliktit Rusi-Ukrainë dhe në 
kushtet e rritjes së shpejtë e të fortë të çmimeve të naftës, të mallrave bazë 
dhe të atyre të konsumit, këto pritje mund të mos përmbushen plotësisht. Nga 
njëra anë, pasiguritë mund të reflektohen në një hezitim të bankave për të 
kredituar dhe një racionim më të madh të kredisë. Nga ana tjetër, normat e 
larta të inflacionit, përveç reduktimit të fuqisë blerëse, mund të shtojnë kujdesin 
e individëve në kryerjen e shpenzimeve. Këto rreziqe mund të materializohen 
në një ecuri krahasimisht më të dobët nga sa pritej të kredisë për sektorin 
privat në muajt e ardhshëm.

Kredia për biznese në rajon ka shfaqur ecuri të mirë në muajt e parë të vitit 
2022. Ajo është rritur me ritme të përshpejtuara, si në vendet e Ballkanit, ashtu 
edhe në ato të Evropës Qendrore, por hendeku mes të dy grup-vendeve vijon 
të jetë i pranishëm. Rritja vjetore e kredisë për biznese në vendet e Ballkanit 
shënoi mesatarisht 12.0% në muajt janar dhe shkurt, nga 11.0% që ishte në 
tremujorin e fundit të vitit të kaluar. Ky portofol ka pasur një ecuri mjaft të mirë 
në Rumani dhe në Maqedoninë e Veriut, është përmirësuar në Bullgari, ruan 
ritme të qëndrueshme në Shqipëri dhe në Serbi, ndërkohë që në Kroaci ka 
shënuar rritje minimale. Rikuperimi i rritjes së kredisë për biznese në vendet 
e Evropës ka qenë i shpejtë që prej gjysmës së dytë të vitit të kaluar, duke 
reflektuar rimëkëmbjen e shpejtë të kredisë në Poloni dhe në Çeki, si dhe 
vijimësinë e rritjes në Hungari. Mesatarisht për dy muajt e parë të vitit, rritja 
vjetore e kredisë për biznese në këto vende regjistroi 7.0%, nga 4.6% një 
tremujor më parë.

4 Sikurse raportohet në VAK-un për vendet e EQJL-së. Për më shumë detaje, mund t’i referoheni 
adresës së mëposhtme: https://www.eib.org/en/publications/cesee-bls-2021-h2

Gra�k 12. Kredia për bizneset në rajonin e EQJL-së

Burimi: Banka e Shqipërisë; bankat e vendeve të rajonit; llogaritje të sta�t.

Kredia për individë vazhdon të paraqesë një moment të mirë zhvillimi në 
ecurinë e saj, në pothuaj të gjitha vendet e rajonit. Ajo shënoi një rritje 
mesatare vjetore prej 8.0% gjatë këtyre dy muajve, nga 8.2% që ishte në 
tremujorin e katërt të vitit të kaluar. Edhe në këtë segment, vendet e Ballkanit 
vazhdojnë të jenë krahasimisht më mirë se sa vendet e Evropës Qendrore. 

Gra�k 13. Kredia për individët në rajonin e EQJL-së

Burimi: Banka e Shqipërisë; bankat e vendeve të rajonit; llogaritje të sta�t.

